
Ар бир мамлекеттин же коомдун ѳнүгүү тарыхында билим берүү тармагы негизги 

орунду ээлейт.  Билим берүүнүн ѳнүгүүсү ар бир ѳлкѳнүн келечеги менен тыгыз байланышта 

болуп, ошол коомдук билим берүүнүн ѳнүгүшү адамдык капиталдын негизги факторун 

түзѳт. Гуманитардык билим берүү тармагы адамдын өздүгүн калыптандыруу менен, аны 

дүйнѳ жүзүндѳ болуп жаткан ѳзгѳрүүлѳргѳ даярдоосу талашсыз. 

Гуманитардык илимдердин ичинен тарых илими ѳзгѳчѳ орунда туруп, инсандын 

дүйнѳ таанымын, жеке инсандык позициясын гана калыптандырбастан, билимин кеңейтип, 

социалдык адаптацияланышуусуна жана атуулдук жактан калыптануусуна чоң жардам берет.  

Большевиктик жетекчилик учурунда билим берүүнүн ѳнүгүшү социалисттик куруулар 

жана элдердин аң-сезимине жаңы идеологияны киргизүү менен байланыштырылган. 

Андыктан, аталган мезгилде тарых илимине, аны менен катар идеологиялык фронттун 

жумушчулары катары – тарыхчыларга ѳзгѳчѳ кѳңүл бурулган. 

СССРдин түзүлүшү менен советтик мугалимдер революцияга чейинки тарыхый 

билим берүүнүн идеологиясын четке кагып, коом таануу жана тарыхый сабактардын 

мазмунун ѳзгѳртүп, жаштарда материализм жана революциячыл кѳз карашты 

калыптандырууга багытталган маңызда программаларды иштеп чыгышкан. 

Буга байланыштуу мектептердин окуу пландарына тѳмѳндѳгүдѳй предметтер: 

социализм тарыхы, эмгек тарыхы, искусство тарыхы ж.б. сабактар киргизилген. Билим 

берүүдѳ радикалдуу ѳзгѳрүүлѳр 1923-ж. башталып, мында тарыхый дисциплиналар кенже 

жана орто класттарда “Шаар”, “Кыштак”. “1-Майды майрамдоо” ж.б. темаларга 

алмаштырылып, бул кѳрүнүштѳрдүн тарыхы гана окутулган. Жогорку класстарда тарыхый 

билимдердин элементтерин камтыган коом таануу сабагы ѳтүлүп, ал социалисттик мүнѳздѳ 

гана берилген. Мындай билим берүү жараяны окуучуларга тарых боюнча системалуу билим 

алууга жол берген эмес. Ошондуктан, КПСС Борбордук Комитетинин (б) 1931-жылы 5-

сентябрдагы “Башталгыч жана орто мектеп жѳнүндѳгү” токтомуна ылайык тарыхты окутуу 

кайра калыбына келтирилген. 

СССРде тарыхый билим берүүнү кайрадан түзүмдѳштүрүү СССР Эл Комиссарлар 

совети жана БК КПСС(б) сунуш кылган “СССРдин мектептеринде жарандык тарыхты 

окутуу жѳнүндѳ” токтомунун негизинде жүрүп, анда тарыхый билим берүүнү (мектеп жана 

жогорку окуу жайында) реформалоо башталган[1]. Ага ылайык тарыхтын изилдѳѳ-

тематикалык структурасынын уюштурулушу жана Ата мекен тарыхынын негизги 

субъектисин түшүнүүгѳ ѳзгѳртүүлѳр киргизилген. Советтик мектептерде жарандык тарыхты 

окутууну жогорку илимий денгээлге коюу, тарыхый материалдарды хронологиялык 

ырааттуулукта берүү, окуучуларга маалыматты жеткиликтүү формада жана айкын жеткирүү, 

тарыхый инсандардын ролуна мүнѳздѳмѳ берүү, болуп ѳткѳн тарыхый окуялардын жана 

фактылардын негизинде тарыхый процесстердин мыйзам ченемдүүлүктѳрүн марксисттик-

лениндик түшүнүккѳ алып келүү ж.б. каралган.  

Советтик Кыргызстанда тарых мугалимдерин даярдап чыгаруу же алгачкы тарых 

факультети 1932-жылы мугалимдер институтунун базасында ачылат. 

Улуу Ата-мекендик согуш жылдарында совет коомунун биримдиги жана күч кубаты 

СССРде патриоттук сезимди болуп кѳрбѳгѳндѳй бийиктикке чыгарган. Бул тажрыйбаны 

пайдалануу менен жаштарды патриоттуулукка тарбиялоо тарыхты окутуунун негизги 

милдети болуп кала берген. Жыйынтыгында окуу программаларында жана окуу 

китептеринде Ата-мекенди сүйүүгѳ жана патриоттуулукка тарбиялоо боюнча сааттар 

кѳбѳйтүлүп, бул бѳлүмдѳргѳ ѳзгѳчѳ кѳңүл бурулган. 

Ошондуктан согуштан кийинки мезгилде советтик тарых илиминде жогорулоо болуп, 

жалпы социалисттик республикалардын педагогикалык институттарында жана 

университеттеринде тарых факультеттери ачыла баштаган. Ага ылайык окуу китептеринин 

мазмуну ѳзгѳрүп, тарых эң алды тарыхый процессти класстык күрѳш катары түшүнүүгѳ, 

ѳткѳндү азыркы мезгил менен туташтырган, жаштарды капитализмдин үстүнѳн социализмди 

жеңүүгѳ чакырган идеологиялык дисциплинага айланган. 

Ал эми советтик Кыргызстанда, патриархалдык-уруулук мамилелер менен 

кѳзѳмѳлдѳнгѳн аялдар менен кыздардын ѳзгѳчѳ социалдык абалы эске алынып, алардын 

социалисттик коомдо статусун кѳтѳрүү үчүн 1944-жылы декабрда эл комиссарлар совети[8] 

кыргыз кыз-келиндеринин арасында башталгыч класстын мугалимдерин даярдап чыгаруу 

максатында, Кыргыз кыз-келиндер педагогикалык училишасын ачуу боюнча токтомун кабыл 

алган. Жаңы окуу жайда окутуу мѳѳнѳтү үч жылды түзүп, ар бир окуу жылы 100 студент 

кабыл алуу бекитилген. Окугандардын баары толугу менен мамлекеттин камсыздоосунда 

болгон. Бул ошол учурда советтик бийликтин дүйнѳдѳ билим берүүнүн сапатын 

жогорулатууга кошкон зор салымы, эң чоң жетишкендиги болгондугун тастыктайт.  

Жогоруда аты аталган окуу жайы 1945/46-окуу жылынан – 1948/49-окуу жылына 

чейин үч жолу бүтүрүүчүлѳрдү даярдап чыгарган б.а. башталгыч класстын мугалими наамын 

алып чыккандардын жалпы саны 230 адамды түзгѳн. 1950-жылы училище кыргыз кыз-

келиндер мугалимдер институту болуп ѳзгѳртүлѳт. Бул учурда, окуу мѳѳнѳтү 5 жылдык 

болуп, ар жылга бюджеттик негизде 100 адам кабыл алуу мерчемделген. Мында, кыргыз, 

орус тили жана адабияты, физика-математика, табият таануу жана география мугалимдерин 

даярдашкан. Буга байланыштуу, жыл сайын жети жылдык билими бар 100 абитуриент кабыл 

алынган. Окууну аяктаганда толук эмес окуу жайынын бүтүрүүчүсү жана жети жылдык 

мектептин мугалими квалификациясы ыйгарылган. Аталган окуу жайы 1953-жылы гана бир 

жолу бүтүрүүчүлѳрдү даярдап чыгарган[2].  

СССР Министрлер Советинин 1952-жылдын 22-июлундагы №18552 Буйрутмасы жана 

Кыргыз ССРинин Министрлер Советинин 5-июль 1952-жылдагы №805 Токтомуна ылайык, 

1952-жылдын 1-сентябрынан баштап, мугалимдер институтунун базасында В.Маяковский 

атындагы Кыргыз кыз-келиндер педагогикалык институту түзүлгөн. Аталган оку жай азыркы 

И.Арабаев атындагы Кыргыз мамлекеттик университети болуп саналат [5]. СССРде билим 

берүүгѳ ѳзгѳчѳ кѳңүл бурулуп, окутуунун бардык түрү бюджеттик негизде болгону советтик 

бийликтин эң чоң жетишкендиги экендигин тастыктайт. Аймактагы кыз-келиндердин оор 

абалын эске алган партиялык документтерде: «В.Маяковский атындагы Кыргыз кыз-

келиндер институтунун уюштурулушу СССРдеги мурдагы артта калган элдердин 

экономикалык жана маданий жактан тездетилип ѳнүгүүсүнүн жана коммунисттик партиянын 

талыкпас эмгегинин айкын мисалы болуп саналат...» деп айтылат [3]. 

Бул окуу жайга 10-класстык билими бар же педагогикалык училищенин бүтүргѳн 

кыргыз кыз-келиндери тапшырышкан. Окууга кабыл алуунун саны да 200 орунга 

кѳбѳйтүлүп, анын ичинен 25 орун – тарыхчыларга берилген. 1952-1953-окуу жылында 

ачылган жаңы кафедралардын арасында тарых кафедрасы да болгон. Бул окуу жылында 

институтта 5 факультет, 12 кафедра иштеген. Тарых кафедрасынын башчысы болуп – тарых 

илимдеринин кандидаты Диновицер Моисей Львович эмгектенген. Ал улуту боюнча еврей, 

1931-жылдан тарта КПССтин мүчѳсү болгон. Кафедрада аталган окуу жылына 4 мугалим 

негизги кызматка бекитилген: ага окутуучу Аюпов Б.А., Сейитказиев Н., Мухтарова Ф, 

Эгембердиева Г. Кыргыз Республикасынын Борбордук мамлекеттик архивинде окуу жайдын 

тарыхына байланыштуу абдан кызыктуу маалыматтар сакталып калган. Анда, кафедралык 

отурумдардын токтомдору, тарыхчы мугалимдердин ѳткѳн сабактарына карата сын-

пикирдеги талкуулары жана институттун Окумуштуулар кеңешинин токтомдору ж.б. Бул 

маалыматтардын бардыгы партиянын «идеологиялык фронттун» кызматкелерин, тактап 

айтканда тарыхчыларга ѳзгѳчѳ маани бергендигин айгинелеп турат. 

Тарых факультетинин калыптанышы жана ишин алып кетүүдѳ бир топ 

кыйынчылыктар жаралган, алсак, окуу адабияттары, окуу куралдарынын жоктугу, 

кабинеттердин аздыгы, кѳргѳзмѳ куралдарынын, карта ж.б. жетишсиздиги жана жаңы окуу 

пландарын, окуу программаларын кайрадан жаңы түзүп чыгуу иши жаралган. Мындан 

тышкары сабактар орус тилинде жүргүзүлгѳндүктѳн, алыскы региондордон келген 

студенттердин бул тилди билбѳѳсү да бир топ кыйынчылыктарды жараткан. Бул кѳйгѳйлѳр 

боюнча учурунда кафедра башчы М.Л.Диновицер институттун Окумуштуулар кеңешинде 

берген отчетунда баса белгилеп кеткен [3]. 

1955/56-окуу жылында В.Маяковский атындагы кыргыз кыз-келиндер институтунун 

тарых факультетинде жалпысынан 101 студент билим алса,анын ичинен 1-курста – 28, 2-

курста – 26, 3-курста –24, ал эми 4-курста – 23 студент окуган. Бирок, архивдик 

маалыматтарда 1956/57-окуу жылында тарых адистигинде окугандардын саны 47 гана 

адамды түзгѳнү кѳрсѳтүлѳт[6]. 

Буга байланыштуу Кыргыз ССР билим берүү министрлигинин буйругуна ылайык 

география факультети Кыргыз мамлекеттик университетине ѳткѳрүлүп берилип, анын 

ордуна немец жана англис тили бѳлүмдѳрү ачылат. Бир жылдан кийин, 1957-жылы окутуу 

мѳѳнѳтүнѳ жана адистиктерге ѳзгѳртүүлѳр киргизилип, жыйынтыгында окуу мѳѳнѳтү 5 

жылдык болуп бекитилген. Тарых адистиги Тил жана адабият факультетине берилген. 

Тарыхчылардын акыркы окууну бүтүрүп чыгуусу филология факультетинин курамында 

1961-62-окуу жылында болуп, 17 студент окууну аяктаган[7]. 

Жалпысынан тарыхчыларды даярдап чыгаруунун биринчи этабы 1952/53-окуу 

жылынан 1961/62-окуу жылына чейин жүрүп, 100дѳн ашуун тарыхчы-мугалимдер 

даярдалып чыккан. 

Тарыхый билим берүүнүн кийинки ѳзгѳрүүлѳрү 1956-жылы КПССтин ХХ съездинен 

кийин болгон. Чет элдеринин «Жаңы тарых» жана «Соңку жаңы тарых» мезгили Ата мекен 

тарыхы менен бир катар окутула баштаган. Аны менен бирге 1964-жылдагы «Мектепте 

тарыхты окутууга киргизилген бир катар ѳзгѳртүүлѳр» аталыштагы токтомду ишке 

ашыруунун натыйжасында тарыхый дисциплиналардын структурасы жана мазмуну 

ѳзгѳргѳн. Сегиз жылдык мектептерде тарых боюнча баштапкы билимдер берилсе, ал эми 

жогорку класстарда негизги тарыхый окуялардын жана түшүнүктѳрдүн негизги системасы 

окутулган. Тарыхый билим берүүгѳ кийинки кирген ѳзгѳртүүлѳр 70-жж. башына туура 

келип, тилекке каршы, бул учурдагы иштелип чыккан программалар, ѳзгѳчѳ окуу китептери 

(IX-Х класс) оор иштелип чыккан. 

СССР ыдырап, Кыргызстан ѳз алдынча эгемендүүлүк алгандан баштап т.а. 90-

жылдардагы коомдук социалдык-экономикалык абал билим берүү системасын, анын ичинде 

тарыхый билим берүүнү түп тамырынан бери ѳзгѳрттү. Тарых илиминин негизги мазмуну 

ѳзгѳрүп, Ата мекен тарыхы, тарыхый инсандар, улуттук мамлекеттүүлүк ж.б.у.с. темалар 

боюнча сааттар кѳбѳйтүлүп, айрым тарыхый окуяларга кайрадан баа берүү башталган. 

И.Арабаев атындагы Кыргыз мамлекеттик университетинде тарыхый билим берүүнүн 

кайра жанданышы филология факультетинин чегинде болуп, 1999-2000-окуу жылында ошол 

учурдагы Кыргыз мамлекеттик педагогикалык университетинде кайрадан ачылат. 

Факультет өзүнүн өнүгүүсүндөгү кыска мөөнөт ичинде ишмердүүлүгүн жылдан-

жылга өркүндөтүү менен үч баскычты басып өттү: департамент, борбор, институт, 

факультет. 

КМПУнин 1999-жылы 29-январдагы Окумуштуулар кеңешинин №4 токтомунун 

чечими менен филология факультетинде тарых бѳлүмү ачылат. Андан кийин Табигый-

гуманитардык илимдердин коомдук борборунун курамында Коомдук илимдер департаменти 

(ДОН) түзүлѳт. Коомдук илимдер департаментинде «Кыргызстан тарыхы жана Жалпы 

тарых» деген бир гана кафедра ачылган. Департамент жана кафедраны – негиздѳѳчү, тарых 

илимдеринин доктору, профессор Э.Ж.Маанаев жетектеген. 

2001-жылы Табигый-гуманитардык илимдердин коомдук борборунун кайра түзүлүшү 

менен тарых департаменти ѳз алдынча курам – Коомдук илимдер боюнча адистерди 

даярдоочу окуу борбору болуп түзүлѳт. Бул борбордо ѳзүнчѳ «Кыргызстандын тарыхы» 

кафедрасы ачылат. 2004-жылы 26-апрелдеги КМПУнун окумуштуулар кеңешинин чечими 

менен Коомдук илимдер боюнча адистерди даярдоо окуу борбору университеттин 

курамындагы ѳз алдынча юридикалык бѳлүм - Тарых жана социалдык-укуктук билим берүү 

институту болуп түзүлѳт. Бул мезгилде институтта – «Кыргызстандын тарыхы», «Жалпы 

тарых», «Укук таану», «Экономика» жана «Социалдык иш» деген 5 кафедра иштеп, ал эми 

студенттердин саны миң адамдан ашык болгон. 

Кийинчерээк, 2006-2007-жж. институт Чыгыш тилдери жана маданияты менен 

биригип, Чыгыш таануу жана коомдук илимдер институту деп аталат. 2007-2015-жылдар 

аралыгы кайрадан Тарых жана социалдык-укуктук билим берүү институту аталып, 2016-

жылдан тарта факультет болуп кайра түзүлгѳн. 2017-жылы 1-июлдан тарта факультетке 

тарых илимдеринин доктору, профессор Маанаев Эгенберды Жумагуловичтин аты 

ыйгарылган [4].  

Тарых жана социалдык-укуктук билим берүү факультети – И.Арабаев атындагы 

КМУнун тармактык бөлүмү катарында коомдук илимдер адистерин даярдайт. 

Учурда факультет Кыргыз Республикасынын билим берүү министрлигинин 

лицензиясынын (ЖБ № 29) негизинде ишмердүүлүгүн жүргүзөт. 

Бүгүнкү күндө өлкөбүздө коомдук илимдер тармагында адистерге болгон 

муктаждыктын деңгээли жогору бойдон калууда. Ушуга байланыштуу Тарых жана 

социалдык-укуктук билим берүү факультети төмөнкү багыттар боюнча адистиктерди 

даярдайт: Педагогика тармагынын “Социалдык-экономикалык билим берүү” багыты боюнча 

“Бакалавр”: “Тарых” профили менен; “Коом таануу” профили менен; “Укук таануу” профили 

менен; “Дин таануу” профили менен. 540200 “Социалдык иш” багыты боюнча бакалавр, 

магистр адистиктерин даярдайт. 

Факультетте тарых илимдеринин доктору, профессор Э.Ж.Маанаевдин, 

Т.А.Абдырахмановдун, Каана Айдаркул ж.б. илимий мектептери бар, алардын жетекчилиги 

менен магистрант, студенттер илимий-изилдѳѳ квалификациялык иштерин жазып келишет. 

Бүгүнкү күндѳ факультетте студенттердин саны объективдүү себептерден улам 

азайууда. Биринчиден, эң чон атаандаштык, себеби, республиканын Талас, Каракол, Баткен, 

Ош, Жалалабад сыяктуу областтык борборлорунда жайгашкан окуу жайларында тарых 

факультеттери ачылган. Экинчиден, азыркы тапта Кыргызстанда 60тан ашык жогорку окуу 

жайлары иштеп, анын ичинен мамлекеттер аралык Кыргыз-Түрк “Манас” университети, 

Б.Ельцин атындагы Кыргыз-Россия славян университети ж.б. окуу жайлары да 

абитуренттерди бюджеттик камсыз кылуу менен кабыл алышат. Үчүнчүдѳн, рыноктук 

экономика шартында тейлѳѳ тармагына т.а. орто кесиптик билим ээлерине муктаждык кѳп 

болууда. Алардын айрым кесип ээлеринин айлык маянасы бюджеттик тармактагыларга 

салыштырмалуу алда канча жогору болгондуктан, абитуриенттер кесиптик орто билим берүү 

тармагын кѳп тандашууда. Ѳлкѳбүздѳ бюджеттик чѳйрѳдѳгүлѳрдүн айлык маянасы башка 

тармактагыларга салыштырмалуу бир кыйла тѳмѳн бойдѳн калып келет. Улуттук статистика 

комитетинин маалыматтарына ылайык акыркы мезгилдерде Кыргызстанда жогорку окуу 

жайларынын студенттеринин саны кыскарып, ал эми орто кесиптик билим берүү окуу 

жайларында окугандардын саны кѳбѳйгѳн. Аны менен катар мамлекеттик окуу жайлар менен 

катуу атаандаштык жараткан менчик универститеттердин да саны ѳсүүдѳ. Мындан тышкары 

кѳптѳгѳн окуу жайдын бүтүрүүчүлѳрү окууну бүтүп Россияга иш издеп кетишүүдѳ. Акыркы 

дагы бир себеп, билим берүүдѳгү интеграциялык процесстер абитуриенттерге чет элдик окуу 

жайларга тапшырууга мүмкүнчүлүк түзүп берүүдѳ. Бир топ чет мамлекеттер мыкты 

абитуриенттерге бюджеттик негизде билим алууга орундарды сунуштап алып кетишүүдѳ. 

Мисалга алсак, Россия Федерациясынын тышкы иштер министрлигинин статс-катчысы 

Григорий Карасиндин маалыматы боюнча, Россиянын окуу жайларында 15,8миң 

Кыргызстандын жараны билим алууда. Анын ичинен 7,6 миңи бюджеттик негизде окушат. 

2018-окуу жылына 350 орун берилген. Бюджеттик орундар мындан башка да чет элдик окуу 

жайлары тарабынан сунушталууда. 

Мунун баары тарыхый-педагогикалык багытта атаандаштык чѳйрѳсүн изилдѳѳнү 

талап кылат жана биздин бүтүрүүчүлѳргѳ муктаж аймактарды аныктап, жумуш 

берүүчүлѳрдүн талабы боюнча адистерди даярдоону колго алуу сунушталат. 

Ошондуктан, эгерде 2005-2006-окуу жылында факультетте бир жарым миң студент 

окуса, 2010-жылы –1006, 2012-жылы - 992,, 2013-жылы – 943, 2014-ж. – 831студент жана 

2018-жылы 552 студент жана магистрант окуган. 2005-жылга салыштырганда студенттердин 

саны 3 эсеге азайган, ал эми 2014-жылга салыштырсак 279 адамга кыскарып 36,3%ды түзгѳн. 

Жогоруда кѳрсѳтүлгѳндѳй студенттердин санынын кескин азайышы объективдүү 

факторлордун натыйжасында болгон[4]. 

Факультетте окуу планына ылайык студент-тарыхчылар үчүн архив-музей практикасы 

каралган, мындан тышкары археологияга кызыккан студенттер доцент Т.Чаргыновдун 

жетекчилиги астында археологиялык экспедицияларга да катыша алышат. Музей практикасы 

келечектеги тарыхчы үчүн абдан маанилүү. Анткени, тарыхчы мугалим ѳзүнүн аймагы, 

аймактык музейи боюнча экскурция уюштура билүүсү керек. Мындан тышкары кѳчѳлѳрдүн 

аталышы, тарыхы, жайгашкан тарыхый эстеликтери, жергиликтүү белгилүү инсандардын 

ѳмүр таржымалы, чѳлкѳмдүн жетишкендиктери, уламыш, мифтерди ж.б. билүүсү зарыл. 

Факультетте окутуу компетенттүүлүк негизде жүргүзүлѳт. Компетенттүүлүк методго 

ылайык студенттерге билим заманбап мугалимге таандык сапаттарды калыптандырган, 

инсандык ѳсүшкѳ багыт алган ыкма менен окутулат. 

2014-жылдан тарта И.Арабаев атындагы КМУда AVN маалыматтык системасы ишке 

киргизилген. Ага ылайык, жыл башында жумушка кабыл алынган окутуучулар курамы АVN 

программасы боюнча окуудан ѳтүшѳт. Ар бир студент электрондук программага кирүү 

мүмкүнчүлүгүн алган, ал эми магистранттар коюлган бааларын, топтогон кредиттерин 

байкоо гана мүмүкүнчүлүгүнѳ ээ. Себеби, магистратура факультетте күндүзгү окутуу 

формасында жүргүзүлгѳнү менен түшүндүрүлѳт жана буга байланыштуу аларга программага 

кирүүгѳ жеке пароль, логин берилбейт. 

Факультетте 9 белгилүү илимдин доктору, профессор, 16 тарых илимдеринин 

кандидаты эмгектенип, азыркы мезгилдеги Кыргызстандын коомдук-саясий жашоосундагы 

актуалдуу маселелерди изилдешет. Иликтѳѳгѳ алынып жаткан мезгил ичинде факультеттин 

мугалимдери ар кандай илимий багыттар боюнча илимий макалаларын, окуу китептерин 

жана монографияларын жарыкка чыгарып келишет. Кыргызстан тарыхынын ар кандай 

актуалдуу маселелери боюнча 50дѳн ашык монография, илимий жыйнактар жана 40тан 

ашык окуу-усулдук куралдар, окуу китептери басмадан чыккан. 

Ошондой эле факультеттин окутуучулары республикада мектеп окуучулары үчүн 

жазылган окуу китептеринин авторлору болуп саналат. Алсак, Абдырахманов Тѳлѳбек 

Абылович 10-11-класстын «Жаңы жана Соңку тарых» китептеринин, Курманалиев Кубат 

Аманович – «Тарыхты окутуунун методикасы», Жыргалбекова Гүльнара Карабаевна – 5-6-

класстар үчүн жазылган «Кыргызстандын тарыхы» жана «Дүйнѳ тарыхы» китептеринин 

автору, ал эми Курбанова Назира Умаровна – 9-класстын «Дин маданиятынын тарыхы» окуу 

китебинин автору болуп саналат. 

И.Арабаев атындагы Кыргыз мамлекеттик университетинин Тарых жана социалдык-

укуктук билим берүү факультети тарыхтын актуалдуу маселелерин изилдѳѳ багытында 

лидерлигин жоготпой келет. Аны келечекке карай дагы да ѳнүктүрүү боюнча жакшы 

шарттар түзүлгѳн. Университетте тарых илимдери боюнча кандидаттык, докторлук 

диссертацияларды коргоо боюнча диссертациялык кеңеш иш алып барат. Профессордук-

окутуучулар курамынын квалификациясын тынымсыз жогорулатып туруусу, 

диссертациялардын корголушу, илимий изилдѳѳ долбоорлоруна катышуу жана изилдѳѳнүн 

жыйынтыгын окуу процессинде колдонуу – билим берүүнүн сапатын жогорулатып, 

экономикалык рыноктук шарттын талабына ылайык жана атаандаштыкка туруштук бере 

алган бакалавр, магистр, аспиранттарды даярдап чыгарууга жол ачат. 

